Samandráttur av avgerðum 
hjá Skatta- og avgjaldskærunevndini,
tiknar 26.05.2009

Avgerð frá 26.05.2009, mál nr. 08-03-33-77
Virðisgjald - skeivar upplýsingar frá TAKS

- Ll. avgjøld v skráseting av motorakførum 19.5.2008 § 1, § 3, § 2, § 6

TAKS hevur upplýst kæraranum, at bilar hansara kundu innflytast sum flytigóðs sambært § 23 í løgtingslóg nr. 175 frá 18. december 1992 um skrásetingargjald á motorakførum, jb. kunngerð nr. 15 frá 27. februar 1996, um kærarin flutti adressu til Føroyar áðrenn nýggja lógin um skrásetingargjald á motorakførum kom í gildi tann 1. juni 2008. Upplýsingin frá TAKS var skeiv, og Akstovan vil ikki ganga umbøn kærarans á møti um at viðgera bilarnar sum flytigóðs sambært omanfyri nevndu lóg. Virðisavgjald skal tí gjaldast av bilunum samsvarandi § 6 í løgtingslóg nr. 33 frá 19. mai 2008 um avgjøld við skráseting av motorakførum. Hendan avgerð hjá Akstovuni er kærd. Skatta- og avgjaldskærunevndin hevur avgjørt at staðfesta avgerðina hjá Akstovuni við teimum grundgevingum, at svarið frá TAKS ikki er bindandi fyri Akstovuna, tí TAKS ikki er sakliga kompetenti myndugleikin at geva svarið, og tí svarið er í stríð við løgtingslóg nr. 33 frá 19. mai 2008 um avgjøld við skráseting av motorakførum. Báðar grundgevingar føra í sjálvum sær til, at svarið frá TAKS ikki er bindandi fyri Akstovuna. Tá svarið er eyðsæð í stríð við omanfyrinevndu lóg, kann tað longu av hesi orsøk heldur ikki uppihaldast á tí grundarlagi, at kærarin hevur fingið ein ”retsbeskyttet forventning” av svarinum.

Avgerð frá 26.05.2009, mál nr. 08-03-33-134

Frávik frá kærufreist noktað

- Lóg um Toll- og Skattafyrisiting § 24

Kært er um, at TAKS hevur sýtt afturrindan av mvg av skrásetingargjøldum av akfari, sum kærarin hevur keypt. Kæran er innkomin til Kærustovnin aftaná, at kærufreistin er farin. Skatta- og avgjaldskærunevndin hevur avgjørt at nokta at gera frávik frá kærufreistini, tí grundgevingar kærarans fyri ov seinu kæruni tala ikki fyri, at fullgott forfall er. 

Avgerð frá 26.05.2009, mál nr. 08-03-33-20

Frádráttur fyri íløgu- og rakstrarmvg
- Kng.um lutfalsligan frádráttarrætt fyri mvg § 5
- Meirvirðisgjaldslógin § 15, § 16
Kært er um, at TAKS hevur noktað at afturrinda meirvirðisgjald til kæraran av útreiðslum til íløgu og rakstur fyri 3. ársfjórðing 2005 viðvíkjandi einum vøruvogni við tí grundgeving, at virksemið hjá kæraranum ikki er vinnuligt. Um virksemið hjá kæraranum kann metast at vera vinnuligt, noktar TAKS at afturrinda meirvirðisgjaldið vísandi til § 5 í kunngerð nr. 35 frá 20. marts 2000, tí vørubilurin kann metast at verða nýttur privat. Skatta- og avgjaldskærunevndin hevur avgjørt at staðfesta avgerðina hjá TAKS at nokta at afturrinda íløgu- og rakstrarmvg til kæraran við tí grundgeving, at felagið ikki kan frádraga íløgu-mvg’ið sambært § 5, stk. 1 í kunngerð nr. 35 frá 20. mars 2000 um lutfalsligan frádráttarrætt fyri meirvirðisgjald og um javnan av inngangandi avgjaldi av íløgum, og at felagið ikki kan frádraga rakstrar-mvg’ið sambært § 5, stk. 3 í somu kunngerð. 
Avgerð frá 26.05.2009, mál nr. 08-03-33-68
Virðisgjald í samband við innflyting av motorsúkklu

- Ll. avgjøld v skráseting av motorakførum 19.5.2008 § 5

Kært er um, at Akstovan hevur tikið avgerð um at áseta virðisavgjaldið í samband við skráseting av innfluttari motorsúkklu hjá kærara sambært § 5, 3. pkt. í løgtingslóg nr. 33 frá 19. mai 2008 um avgjøld við skráseting av motorakførum, tí motorsúkklan hevur verið endaliga skrásett í Danmark. Hetta hevur við sær, at virðisavgjaldið er 155 pct. av virðinum sbrt. § 6 í somu lóg. Skatta- og avgjaldskærunevndin hevur avgjørt at staðfesta avgerðina hjá Akstovuni.
Avgerð frá 26.05.2009, mál nr. 08-02-21-58

Skattur - hækkingar hjá persóni og felag

- Skattalógin § 31, § 25

TAKS hevði framt hækkingar hjá persóni og felagi grundað á m. a. flytingar/innsetingar og grundað á útreiðslur, sum frádráttur ikki var fyri. Kært varð til Kommunala Skattakærunevnd, sum staðfesti avgerðina hjá TAKS. Skatta- og avgjaldskærunevndin staðfesti eisini avgerðina.
Avgerð frá 26.05.2009, mál nr. 08-03-33-29

Virðisgjald - ógreiðar upplýsingar frá Akstovuni

- Ll. avgjøld v skráseting av motorakførum 19.5.2008 § 7

Grundað á samskiftið við Akstovuna hevur kærarin fingið ta áskoðan, at bilur teirra kann skrásetast sum tjaldbilur (autocamper) í Føroyum, og at virðisavgjald tí ikki skal gjaldast í samband við skrásetingina av bilinum. Í samband við skrásetingina av bilinum í Føroyum tekur Akstovan avgerð um at skráseta innflutta akfarið hjá kærara num sum persónbil, tí bilurin ikki lýkur treytirnar fyri at verða skrásettur sum tjaldbilur sambært løgtingslóg nr. 33 frá 19. mai 2008 um avgjøld við skráseting av motorakførum. Hendan avgerð hjá Akstovuni er kærd. Skatta- og avgjaldskærunevndin hevur avgjørt at staðfesta avgerðina hjá Akstovuni, tí eitt møguliga ítøkiligt svar frá Akstovuni ikki kann vera bindandi, tí svarið er í stríð við løgtingslóg nr. 33 frá 19. mai 2008 um avgjøld við skráseting av motorakførum. Svarið er eyðsæð í stríð við omanfyrinevndu lóg og kann tí longu av hesi grund heldur ikki uppihaldast á tí grundarlagi, at kærarin hevur fingið ein ”retsbeskyttet forventning” av svarinum.
